
ମଧୁମୟ



ବିଶ୍ୱ ଦେଖ ମଧୁ-  -ମୟରେ ଜୀବନ । 

ବିଶ୍ୱ ଦେଖ ମଧୁମୟ

ମଧୁର ଝରଣ  କରିବ ହରଣ

ତୋ' ପାପ ମରଣ ଭୟ ରେ, ଜୀବନ । (ଘୋଷା)



ଜନନୀର ସ୍ନେହ  ଜାୟାର ପ୍ରଣୟ

ବୁଧ-ବନ୍ଧୁ ସଦାଳାପ,

ଜନକ ଆଦର  ଏକ ଏକ ଝର

ତଡ଼ି ଦେଉଛନ୍ତି ତାପରେ, ଜୀବନ । 



ନବ ନବ କର୍ମ  ନବ ନବ ମର୍ମ

ନବ ନବ ଜ୍ଞାନପଥ,

ନବୀନ ଆଲୋକେ  ଦେଖାନ୍ତି ଏ ଲୋକେ

ମଧୁ ଝର ଶତ ଶତ ରେ, ଜୀବନ । 



ମଧୁମୟ ବନେ  ମଧୁମୟ ସ୍ୱନେ

ଗାଇ ମଧୁମୟ ଗୀତି,

ବିହଙ୍ଗମଗଣ  ପୂରାନ୍ତି ଶ୍ରବଣ

ମଧୁ ଢାଳି ନିତି ନିତି ରେ, ଜୀବନ । 



ଦିନେ ଦିନପତି  ରାତ୍ରେ ଋକ୍ଷତତି

ସହିତ କୁମୁଦବନ୍ଧୁ,

ବିଚରି ଗଗନେ  ଅଖିଳ ଭୁବନେ

ବିତରନ୍ତି ଜ୍ୟୋତି ମଧୁ ରେ, ଜୀବନ । 



ମହୀ ମହୀଧରେ  ସରିତ ସାଗରେ

ସରେ ବନ ଉପବନେ,

ଦେଖ ଫୁଲକୁଳ  ପଲ୍ଲବ କଲ୍ଲୋଳ

ମଧୁ ମାଖିଛନ୍ତି ଘନେ ରେ, ଜୀବନ ।

